
  

 

 

 

#NoBirdFlu 

#NoBirdFlu - Informazzjoni ta' sfond dwar il-kampanja  

L-influwenza avjarja, magħrufa aħjar bħala l-influwenza tat-tjur, hija marda virali kuntaġġuża ħafna 
li taffettwa l-aktar lit-tjur u lill-għasafar tal-ilma slavaġ. It-tifqigħat jistgħu jeqirdu l-popolazzjonijiet 
tat-tjur, jinterrompu l-katini tal-provvista u jagħmlu ħsara lill-għajxien tal-bdiewa. Dawn jista’ 
jkollhom ukoll impatt fuq is-saħħa pubblika.  

Il-każijiet tal-influwenza tat-tjur fl-Ewropa tipikament jiżdiedu matul ix-xhur tax-xitwa meta l-
għasafar migratorji jivvjaġġaw u jinġabru fil-kontinent kollu. Dawn l-għasafar jistgħu jiġu f'kuntatt 
mat-tjur u jinfettawhom bil-virus. Bejn Ottubru 2025 u Ġunju 2026, ġew identifikati kważi 8,000 
tifqigħa fl-Ewropa. Is-sejbiet fl-għasafar slavaġ kienu erba’ darbiet ogħla milli fix-xitwa preċedenti. 
Fl-irziezet tat-tjur, il-biċċa l-kbira tal-infezzjonijiet irriżultaw minn kuntatt indirett mal-għasafar 
slavaġ. Dan jenfasizza l-importanza li jiġu applikati miżuri b'saħħithom ta' biosigurtà biex jillimitaw 
l-introduzzjoni mill-fawna selvaġġa u t-tixrid minn razzett għal razzett.  

L-aħbar tajba hi li miżuri proattivi sempliċi jistgħu jnaqqsu r-riskju li l-virus jidħol jew jinfirex fl-
irziezet. Dawn il-miżuri mhumiex rilevanti biss għall-bdiewa, iżda wkoll għal kull min jaħdem fl-
irziezet, jew iżur l-irziezet tat-tjur, inklużi ħaddiema, fornituri jew viżitaturi oħra.   

Għal aktar sensibilizzazzjoni ta’ dawn il-miżuri, l-Awtorità Ewropea dwar is-Sigurtà fl-Ikel (EFSA) u 
l-Kummissjoni Ewropea qed imexxu kampanja b’mod konġunt din il-ħarifa mmirata lejn il-bdiewa 
u n-nies li jaħdmu mat-tjur. Billi jsegwu dawn il-passi sempliċi, jistgħu jgħinu jipproteġu s-saħħa 
tal-annimali u tal-pubbliku, jappoġġjaw produzzjoni stabbli ta' ikel u jimminimizzaw it-tfixkil fil-
kummerċ.  

Udjenzi fil-mira u pajjiżi  

Għalkemm irziezet ta' kull daqs jistgħu jiġu affettwati mill-influwenza tat-tjur, il-kampanja tal-2026 
se tiffoka b'mod speċjali fuq bdiewa żgħar u dawk li jżommu għasafar fil-ġnien ta' wara d-dar. Dan 
huwa bbażat fuq riċerka li tissuġġerixxi li dan il-grupp jista’ jkun inqas konxju mir-riskji maħluqa 
mill-influwenza tat-tjur u l-miżuri li jistgħu jgħinu fil-prevenzjoni tat-tixrid tagħha. Jistgħu jiffaċċjaw 
ukoll aktar sfidi fl-implimentazzjoni tagħhom b’mod konsistenti.  

Bl-istess mod, filwaqt li se jkunu disponibbli riżorsi multilingwi għall-użu ta’ kulħadd, il-kampanja 
se tikkonċentra fuq pajjiżi jew reġjuni bi produzzjoni għolja ta’ tjur u li kienu l-aktar affettwati mill-
influwenza tat-tjur f’dawn l-aħħar snin. Dawn jinkludu l-Belġju, Franza, il-Ġermanja, l-Ungerija, l-
Italja, in-Netherlands, il-Polonja, il-Portugall, ir-Rumanija u Spanja.  

 Kif tinvolvi ruħek  

Issieħeb magħna #NoBirdFlu billi taqsam r-riżorsi tal-kampanja man-networks tiegħek.  

  

Sett ta’ għodod huwa disponibbli fuq il-paġna web tal-kampanja fil-lingwi kollha tal-UE u jinkludi:  

• 2 infografiki bi gwida dwar il-miżuri li għandhom jittieħdu  
• posters bi tfakkiriet viżwali tal-azzjonijiet ewlenin biex jiġu integrati fir-rutini ta’ kuljum  
• kontenut lest għall-użu (vidjo, stikers, powsts) għall-midja soċjali biex jgħin fit-tixrid tal-

messaġġ fil-komunitajiet tal-biedja u lil hinn minnhom  

https://www.efsa.europa.eu/mt/no-bird-flu#resources-to-share
https://www.efsa.europa.eu/mt/no-bird-flu

Billi tikkondividi pariri ċari u prattiċi dwar il-bijosigurtà tar-razzett, tista’ tgħin fit-tnaqqis tar-riskju 
tal-influwenza tat-tjur u fil-protezzjoni tat-tjur madwar l-Ewropa.  

  

5 passi biex tgħid #NoBirdFlu  
Ir-riżorsi tas-sett tal-għodod huma bbażati fuq miżuri li l-bdiewa u kull min jaħdem jew iżur l-irziezet 
jistgħu jsegwuhom biex jgħinu fil-prevenzjoni u t-twaqqif tat-tixrid tal-influwenza tat-tjur.  

1. KONTROLL TAL-AĊĊESS  
• Fir-razzett daħħal nies, vetturi, għodod u kaxxi biss meta jkun meħtieġ.  
• Dejjem ilbes ħwejjeġ nodfa u aħsel idejk u ż-żraben tiegħek meta tidħol fir-razzett.  
• Applika miżuri ta’ diżinfezzjoni fuq kull persuna u kull ħaġa li tiġi fir-razzett, speċjalment jekk 

dan l-aħħar tkun ġiet f’kuntatt ma’ tjur, ma’ skart tat-tjur jew ma’ għasafar slavaġ.  

2. TINDIFA SĦIĦA  
• Naddaf u ddiżinfetta regolarment il-faċilitajiet kollha, speċjalment wara kull ċiklu ta’ 

produzzjoni.  
• Issepara b’mod ċar is-sezzjonijiet “nodfa” (f’kuntatt mal-annimali) u “maħmuġin” (f’kuntatt 

ma’ żoni esterni) tar-razzett.  
• Żomm l-għalf ħieles mill-kontaminazzjoni u pprovdi ilma tax-xorb frisk u nadif lill-qatgħa 

tiegħek.  

3. L-EBDA SPAZJU GĦALL-GĦASAFAR SLAVAĠ  
• Uża soqfa solidi, ħitan issiġillati u reċinti bi spazji dojoq għall-akkomodazzjoni.  
• Evita li ċċaqlaq l-għalf bejn qatgħat differenti, u kun ċert(a) li ma jkun hemm l-ebda ilma 

qiegħed fir-razzett.  
• Ipproteġi l-ispazji fuq barra b’għeluq magħmul minn xbieki jew wajers u tinsiex tiċċekkja 

regolarment jekk hemmx toqob jew xquq. L-apparati li jgerrxu jew ibeżżgħu jistgħu jgħinu 
wkoll biex l-għasafar slavaġ jinżammu ’l barra.   

4. SPEĊI WAĦDA, SPAZJU WIEĦED  
• Tipi differenti ta’ tjur –bħal tiġieġ, papri u dundjani – għandhom jinżammu ’l bogħod minn 

xulxin biex jiġi evitat li l-mard jinfirex bejn l-ispeċijiet.  

5. AGĦRAF IS-SINJALI  
• Jekk tinnota xi ħaġa mhux tas-soltu fil-qatgħa tiegħek – tnaqqis fil-konsum tal-għalf jew tal-

ilma, imwiet f'daqqa, jew sinjali oħra ta' mard, speċjalment diffikultajiet fit-teħid tan-nifs – 
iżola kwalunkwe għasfur marid u kkuntattja minnufih lill-veterinarju tiegħek jew lill-
awtoritajiet lokali għas-saħħa tal-annimali.  

• Aktar ma tieħu azzjoni malajr, aktar ikollok iċ-ċans li twaqqaf it-tifqigħa ta’ influwenza serja 
tat-tjur u tipproteġi lilek innifsek u lil qatgħat oħra fil-qrib.  


